
Mál nr. 212/2019 

V v/ slysatryggingar ökumanns og eiganda bifreiðar. 

Ágreiningur um hvort tilkynning um tjónsatburð hafi borist of seint og bótaréttur því glatast. 

Gögn. 
Málskot, móttekið 20.6.2019, ásamt fylgigögnum. 
Bréf V, dags. 12.7.2019. 

Málsatvik. 
M slasaðist 26. júní 2015 þegar hún ók bifreið, A, aftan á aðra bifreið á Stekkjarbakka í Reykjavík. Af 
gögnum málsins, einkum ljósmyndum má ráða að áreksturinn hafi verið nokkuð harður. Af skýrslu 
sem gerð var á vettvangi um áreksturinn er ekki að sjá að þess hafi verið getið að slys hafi orðið á 
fólki. 

M mun hafa farið á Læknavaktina slysdaginn og einnig leitað á heilsugæslustöð þar sem getið er um 
slysið við komu um mánuði eftir áreksturinn. Einnig er sjúkdómseinkenna í tengslum við slysið getið 
við komu á heilsugæslustöðina 29. febrúar 2016, 13. febrúar 2017 og 20. febrúar 2018. Við þessar 
komur fékk M ráðleggingar læknis, m.a. varðandi nudd og var ávísað lyfjum. Í síðastgreindu komunni 
fékk hún beiðni um sjúkraþjálfun. 

M tilkynnti V, vátryggjanda A, þann 26. nóvember 2018 um meiðsl þau sem hún taldi sig hafa hlotið í 
árekstrinum, þ.e. tognun í hálsi og baki, bringu, öxl og nára. Með bréfi V, dags. 29. mars 2018, 
hafnaði V kröfu M um bætur úr slysatryggingu ökumanns A með vísan til 1. mgr. 124. gr. laga nr. 
30/2007 um vátryggingarsamninga. 

Álit. 
Samkvæmt 1. mgr. 124. gr. laga nr. 30/2004 glatar sá sem rétt á til bóta samkvæmt slysatryggingu 
þeim rétti ef krafa er ekki gerð um bætur til viðkomandi vátryggingafélags innan árs frá því að hann 
fékk vitneskju um þau atvik sem hún er reist á. 

Af gögnum málsins verður ekki ráðið að nein markviss læknismeðferð hafi verið í gangi vegna þeirra 
einkenna sem M taldi að rekja mætti til slyssins, en þess ber að gæta að hún hafði einnig einkenni 
vegna eldra slyss. Slysið var tilkynnt V 26. nóvember 2018 eða þremur árum og fimm mánuðum eftir 
að það gerðist. Sjúkdómseinkenni hennar sem beinlínis má rekja tilslyssins eru frekar óljós og ekki að 
sjá að læknismeðferð hafi gagngert miðað að því að M fengi bata af þeim. Eins og hér stendur á 
verður að telja að M hafi fengið vitneskju um atvik sem krafa hennar er reist á meira en einu ári áður 
en krafa var gerð á hendur V í lok nóvember 2018. M telst því hafa glatað rétti til bóta úr 
slysatryggingu ökumanns hjá V, sbr. 1. mgr. 124. gr. vsl. 

Niðurstaða. 
M á ekki rétt á bótum úr slysatryggingu ökumanns og eiganda hjá V. 

Reykjavík, 29. ágúst 2019. 
Þóra Hallgrímsdóttir lögfr. 

 Valgeir Pálsson lögm. Hildigunnur Hafsteinsdóttir lögfr. 


